
Су анасы

Урман аланы. Киселгән агач төпләре каралып тора. Алан читендә бер кечкенә куак. Ул кояш кызуыннан сакламый. Җитез керә. Кулында гөмбә җыя торган кәрзин. Бер кулында таяк. Аның белән үлән арасын актарып, гөмбә эзли. Эзли торгач, бер чебен гөмбәсе табып ала. Аны төрле якка әйләндергәли, иснәп тә ала.
Җитез (агач төбенә утыра). Уф, эссе. Кояш кыздыруына чыдарлык түгел. Күләгә төшәрлек ник бер агач булсын. (Тирен сөртә.) Су эчәсем килә. (Карый.) Мондагы чишмә дә юкка чыккан. Әле ярый бабам су биреп җибәрде. (Агачтан эшләнгән савыттан су эчә.) Рәхәт булып китте. (Чебен гөмбәсенә күрсәтеп.) Көне буе йөреп, бер чебен гөмбәсе таптым, шүрәле көлкесе! Анысы да бөрешеп беткән. Гөмбә ник кирәк дисезме? Шүрәле бабам авырый башлады. Былтыр кыстырган бармагы юк аның. Шул кулы бик каты сызлый. Ак гөмбә суын эчсә, сызлавы басыла торган иде. Шуңа килдем мин монда. Бу чебен гөмбәсенең файдасы юк. (Читкә ыргыта.) Гөмбә үссен өчен урман кирәк шул. 
Таякка таянып, Шүрәле бабай керә.

Шүрәле бабай. Кем белән сөйләшәсең, улым?

Җитез. Сөйләшмим, бабай. Үз уйларымны кычкырып уйлыйм гына. Терелмәгән көе ник килдең, бабай? 
Шүрәле бабай. Кайтмыйсың да, кайтмыйсың. Берәр нәрсә булдымы әллә дип кайгырып беттем.

Җитез. Сиңа даруга гөмбә эзләдем. Көне буе йөреп, бер җүнле гөмбә тапмадым.

Шүрәле бабай. Тапмассың да, улым. Урман беткәннән бирле, монда гөмбә дә, җиләк тә бетте.
Җитез. Кошлар да сайрамый. Нинди күңелсез.
Шүрәле бабай. И улым, кошлар гынамы соң, поши белән бурсык та читкә чыгып киттеләр. Аю-бүреләр мари урманнарына күчеп киттеләр.

Җитез. Син яшь чагында Су анасы белән дә дус булгансың, диләр. Минем дә аны күрәсем килә, бабакай. 
Шүрәле бабай. Бик дус идек. Менә бу чишмә кипкәч, күл кипте дә Су анасы ерак җирләргә күчеп китте. Аңа су кирәк, судан башка яши алмый.

Җитез. Ул күл нигә кипте соң?

Шүрәле бабай. И улым, мәктәптә укып йөргән буласың, шуны да белмисеңмени? 

Җитез. Ә-ә, беләм, беләм. Табигатьтә бар нәрсә дә бәйләнештә тора. Урманнар бетсә, елга-күлләр кибә. Кислород азая. Урманнар бетүгә, кешеләр гаепле, диләр. Дөресме, бабай?

Шүрәле бабай. Дөрес.

Җитез. Димәк, кешеләр үзләренә үзләре начарлык эшли.

Шүрәле бабай. Кеше дә – безнең кебек табигать   баласы. Табигать юкка чыкса, барыбызга да начар булачак. Алар шуны аңламыйлар. (Йөрәген тота.)

Җитез. Бабам, тагын хәлең начарайдымы? (Аны төп өстенә утырта.) Утырып ял ит.

Шүрәле бабай. Мин яшь чагында мондый хәлсез түгел идем. Бар да Былтыр исемле кешедән башланды. Ул безнең урманнан иң зур агачларны кисеп алып китте. Мин аңа комачауларга теләдем, тик ул минем бармагымны агач ярыгына кыстырды, бармагым әрәм булды. 

Җитез (аның кулын сыйпап). Боларны мин бик яхшы беләм, бабам. 

Шүрәле бабай. Былтырның аягы җиңел булды. Шуннан бирле кешеләр күпләп урманны кисә башладылар. Мин дә, башка шүрәлеләр дә аларны туктата алмадык. Менә, күр, урманнан нәрсә генә калды. Шүрәле урмансыз яши алмый. Күпләр урманлы җирләргә таралдылар.
Җитез. Ник син китмәдең?
Шүрәле бабай. Мин теге вакытта Былтырны туктатып калган булсам, урман мондый хәлгә төшмәгән булыр иде. Йөрәгем шуңа сызлана минем. Мин урманыбызны элекке хәленә кайтарырга тиеш.
Җитез. Син берүзең нишли аласың?

Шүрәле бабай. Син бар, мин бар, калган шүрәлеләрне дә чакыртырбыз. Безгә өр-яңадан агач утыртырга кирәк, улым. Без эшләмәсәк, кем эшләр моны? Без башласак, башкалар да кушылыр.

Җитез. Бик шәп булыр иде. Башың эшли синең, бабай. Әйдә бу эшне иртәгә үк башлыйбыз.

Шүрәле бабай. Урман үсә башлар, чишмә-күлләр су белән тулар. Су анасы да кире кайтыр. 

Җитез (бабасының сүзен дәвам итеп). Синең йөрәгең дә авыртудан туктар. Бабай, әйдә мин сине кайтарып куям. Син ятып тор, яме. (Чыгалар.)

2 нче күренеш.

Шул ук аланның бер ягыннан – Җитез, икенче ягыннан Гадел керә. Икесе дә иелгәннәр, тырышып-тырышып, берсе – гөмбә, икенчесе җиләк эзли. Бер-берсен күрмичә, маңгайлары белән бәрелешәләр. Җиргә тезләнгән көе карашып торалар да сикерешеп торалар.
Җитез. Син кем? Мөгеземне сындыра яздың ич. (Кулы белән мөгезен сыйпый.)

Гадел. Әй, шүрәле малае, күзеңне ачып йөре. Мөгезең белән маңгайны тишә яздың бит. (Маңгаен ышкый.) Нишләп йөрисең монда?

Җитез. Мин үз урманымда, ә син нишләп йөрисең?

Гадел. Мин ә-ә-нә теге авылдан. Былтыр батыр оныгы. Исемем – Гадел. Мә, тот бишне. (Кулын суза.)
Җитез (сузган кулын кире тартып ала). Стоп. Былтыр оныгы дидеңме?

Гадел. Ишетмәсәң, колагыңны җиләк суы белән ю!

Җитез. Былтыр оныгы, димәк. Исемең әйбәт икән. Гадел. 
Гадел. Нигә исең китте аңа? Әнә мөгезең кәкрәеп тора.

Җитез (мөгезен тотып карый). Нигә алдыйсың?

Гадел. Күрәм, артык ышанучан син. Бабаңа охшагансың.
Җитез. Урман сарыгы, дисеңме?

Гадел. Алай димим. Синең күңелең чиста. Андыйлар һәркемгә ышанып карый.
Җитез. Былтыр бабаң минем Шүрәле бабамның бармагын бүрәнә ярыгына кыстырган, аның бармагы өзелеп калган. Хәзер ул бармаксыз йөри. Синең бабаң усал.
Гадел. Бабам өчен гафу үтенәм, тик ул усал түгел, ә үз-үзен якларга теләгән.

Җитез. Кулында балтасы була торып, нидән курыккан соң ул?
Гадел. Синең бабаң озын бармаклары белән аны кытыкламакчы булган.

Җитез. Беләсең килсә, ул аны куркытырга гына теләгән. Урманны кистерәсе килмәгән. Синең бабаң карак та әле. Яхшы кеше төнлә йөрми.

Гадел. Шүрәле малае, авызыңны үлчәп ач. Мин аны бик тиз ябармын.

Җитез. Тиеп кенә кара, күрмәгәнеңне күрсәтермен. Кунак булсаң, тыйнак бул.
Гадел. Кара, кара, әтәчләнеп торган була.

Җитез. Син әле үртәшә дә беләсеңме?

Гаделгә барып ябыша. Икәүләшеп җирдә әүмәкләшәләр. Гадел аста кала.

Гадел. Төш өстән. Син җиңдең. (Кулын суза.) Мир!

Җитез. Ярый, яшә әле. (Кулын суза.) Мир!

Икәүләшеп янәшә утыралар.

Гадел. Минем Былтыр бабам да урманны үз теләге белән кисмәгән. Ул бер кызны яраткан. Кызның атасы бик тә саран булган. Миңа иң юан наратлардан өй салып бирсәң генә, кызымны бирәм, дигән. 

Җитез. Ризалашмасын иде.

Гадел. Сөйгән кызын бик яраткан шул ул. Былтыр бабам ризалашкан. Көне буе кырда эшләгәнгә күрә, урманга төнлә генә бара алган.
Җитез. Ул барыбер дөрес эшләмәгән. Менә бу нарат төбен күрәсеңме? Аны Былтыр бабаң кискән. Әнә тегеләрен дә. Тора-бара башкалар да агачларны кисә башлаганнар. 
Гадел. Миңа кешеләр өчен оят.

Җитез. Элек бу урында җиләк, гөмбә шулкадәр күп булган, “күз ачып йомганчы җыярсың бер чиләк”, дип язган Тукай да.

Гадел. Син аны кайдан беләсең?

Җитез. Ул безнең урманнар турында язган.

Гадел (тирә-якка каранып). Хәзер андый урманнар юк инде. Табигать соңгы сулышын ала.
Җитез. Кошлар берсен-берсе уздырып сайрый торган булганнар. Аю, бүреләр, төлке, бурсыклар да күп булган монда.
Гадел. Әйе, хәзер монда бушлык. Шүрәле малае, синең исемең ничек?

Җитез. Җитез исемле мин.

Гадел. Җитез, беләсеңме мин ни өчен килдем?

Җитез. Былтыр бабаң башлаган эшнең нәтиҗәсен күрергә килгәнсеңдер.

Гадел. Юк, бүген мин монда җиләк җыярга килдем. Бабам авырый, җиләкле чәй эчәсе килә аның.

Җитез. Минем дә бабам авырый. Аңа гөмбә суы булыша иде. Тик мин бер гөмбә дә таба алмадым. 

Гадел. Мин дә көне буе йөрдем, бер җиләк тә юк монда. 
Җитез. Әйе, табигать күптән үлгән. (Җанланып китә.) Ә аны терелтергә була. 
Гадел. Ничек итеп?

Җитез. Беләсеңме нәрсә, без Шүрәле бабам белән агачлар утыртырга җыенабыз. Бөтен шүрәлеләрне җыябыз да иртәгә эш башлыйбыз. 
Гадел (сикереп тора). Рөхсәт итсәгез, мин дә, авыл малайларын җыеп, сезгә кушылам. Мин бабамның хатасын төзәтергә телим. 
Җитез. Бергәләп тотынсак, җиңеп тә чыгарбыз, бәлки.

Гадел. Ә үсентеләрне кайдан алабыз?

Җитез. Кайгырма, без бабам белән орлыклардан үстереп, бик күп үсентеләр әзерләдек.

Ерактан Шүрәле бабайның тавышы ишетелә.

Тавыш. Җитез улым, син кайда? Өйгә кайт тизрәк.

Җитез. Гадел, мине бабам чакыра. Мин киттем. Пока. (Чыга.)
Гадел. Пока. (Үзенә сөйләнә.) Болар чын табигать балалары икән. Кешеләргә ачу сакламыйлар. Шундый тиз дуслашып киттек, әйтерсең мин аны күптәннән беләм. 
3 нче күренеш

Гадел җиләк эзли башлый. Су анасы белән аның кызы Сусылуның аланга керүен дә сизми. 
Сусылу. Әнием, бу кем?

Су анасы. Хәзер үзеннән сорыйбыз. (Гаделгә эндәшә.) Әй, син кем, нишлисең анда?
Гадел (тураеп баса). Мин авыл малае, җиләк эзлим. Ә сез Су анасына охшагансыз.
Су анасы. Дөрес, Су анасы мин. Кызым Сусылу белән туган күлемә кайттым. Тегендә чишмә иде.
Су анасы читкәрәк китеп, чишмәне табарга тырыша. 
Сусылу. Мин дә җиләк яратам. Әйдә, икәү эзлибез.

Гадел. Бездә иң элек танышалар. Мин – Гадел.

Сусылу. Мин – Сусылу. Син миңа ошыйсың. 
Гадел. Ул турыда әйтмәсәң дә була. Син кайда укыйсың?

Сусылу. Урман мәктәбендә.

Гадел. Монда нинди урман булсын?

Сусылу. Без ерактан кайттык. Анда урманнар да, күлләр дә күп.

Гадел. Рәхәт җирдән китәләрмени?

Сусылу. Безгә Шүрәле бабай кайтырга кушып хәбәр җибәрде.

Су анасы (болар янына килеп). Әйе. Шүрәлеләр бу җирне үзгәртергә телиләр. Без ярдәм итәргә кайттык. 

Гадел. Мин дә иртәгә авыл малайлары белән ярдәм итәргә киләм. 

Сусылу. Әни, су эчәсем килә. Монда эссе.

Гадел (рюкзагыннан шешә алып). Мә, кызый, миндә су бар, рәхәтләнеп эч. 

Сусылу (эчә). Рәхмәт. Суың тәмле.

Су анасы. Кызым, монда элек тәмле сулы чишмә бар иде.

Гадел. Аның суы күптән кипте. 

Су анасы. Күрдем. Бар матурлык юкка чыккан.

Сусылу. Әнием, ул матурлыкны мин күз алдына да китерә алмыйм.
Су анасы. Алайса, тыңла. Син дә тыңла, малай. (Сөйли.) Искитмәле зур урман, күлләр, чишмәләр күп иде монда. Бертуктаусыз кошлар сайрый иде. Рәхәт җиләс һава. Җиләкләр өлгергәндә, урман хуш ис белән тула иде. (Күз яшен сөртә.)

Сусылу. Елама, әнием. Барын да кире кайтарырбыз, дидең ич үзең. 

Су анасы. Ярый, кызым. Безне Шүрәле бабаң көтәдер. (Гаделгә.) Син, малай, вакытыңны әрәм итеп йөрмә. Монда җиләклек тә кибеп беткән. Өеңә кайт.
Сусылу. Хуш, Гадел. Агач утыртканда очрашырбыз әле. (Чыгалар.)

Гадел. Су анасы да туган урманына кайткан. (Чыга.)
Былтыр бабай керә. Зур төп янына килеп баса. Таякка таянган, эшләпәдән.
Былтыр бабай. Урманны бөтенләй кисеп бетерделәр шул. Барысы да акча турында гына сөйли. Аның өчен җаннарын бирергә әзер адәм баласы. Киләчәк буын турында уйлаучы да юк. (Төп өстенә барып утыра.)
Шүрәле бабай керә. Ул аның соңгы сүзләрен ишетеп кала.
Шүрәле бабай. Барысына да син гаепле, Былтыр. Беренче агачны син кистең. 
Былтыр бабай (сискәнеп китә). Кем бу? Котымны алдың ич. 
Шүрәле бабай. Әллә танымыйсыңмы? Күзеңне ачыбрак кара әле.

Былтыр. Шүрәле, син түгелме соң бу?

Шүрәле бабай. Таныдың. Менә бу төпне күрәсеңме?

Былтыр бабай. Ни әйтергә теләгәнеңне беләм, Шүрәле.

Шүрәле бабай. Белмичә ни. Син кискән иң зур агачның төбе бу. Урманның юкка чыгуына син гаепле. (Картларча атлап, таягын шпага кебек тотып, Былтырга ташлана.) Мин сине дуэльгә чакырам. Ник сакланмыйсың? Каршы торырлык хәлең юкмы әллә, куркак?

Былтыр бабай. Минме куркак. Саклан. (Таягын шпага итеп тотып, Шүрәлегә каршы китә.)
Картларча көчкә сулап, шпага белән сугышкан кебек, таяклары белән бер-берсенә төрткәлиләр.

Шүрәле бабай. Әһә, чигенәсеңме? Мин агачны кистермәскә теләдем, ә син минем бармакны кыстырдың. (Таягы белән төртә.)
Былтыр бабай. Мин гомер буе үзем эшләгән эшкә үкенеп яшәдем. (Ул да төртеп ала.) 
Шүрәле бабай. Син үзеңне гаепле итеп сизәсеңме?

Былтыр бабай. Әйе, мин гаепле. Син үзең дә гаепле. Мин бер агачны кистем, калганнарын ник сакламадың?
Таяклары белән төртешә торгач, икесенең дә хәле бетеп, янәшә утыралар.

Шүрәле бабай. Уф, хәлдән тайдым. 30 ел үткәч, сине очратырмын дип уйламаган идем. Ник килдең монда?

Былтыр. Эчем пошып килдем. Урманны элекке хәленә кайтарасы иде. Нидер эшләргә кирәк.
Шүрәле бабай. Без шүрәле малайлары белән агачлар утырта башлыйбыз. Шулай сөйләштек.
Былтыр (җанланып китә). Шулаймыни? Болай булгач, мин дә сезгә булышырмын. 
Шүрәле. Гаебеңне юмакчы буласыңмы? 

Былтыр. Әйе. Шүрәле, агачларны ә-ә-нә теге яктан утырта башларбыз. Төньяктан үсеп чыккан урман бу яктагы агачларны салкын җилдән ышыклар.
Шүрәле бабай. Рәхмәт, киңәшең өчен. Әйдә, кайтыйк инде. Иртәгә эш башлыйсы бар.

Былтыр бабай. Иртүк килеп җитәрмен.
Икесе дә көчкә, дүрт аякланып диярлек, торып басалар. Былтыр әкрен генә чыга башлый. Шүрәле бабай барган җиреннән туктап эндәшә.
Шүрәле. Бәлки, безгә кереп, чәй эчеп чыгарсың?

Былтыр. Рәхмәт. Мин бу тирәләрне тагын бер караштырып киләм әле. (Чыгалар.)
4 нче күренеш

Берничә көн үткән. Теге төп урынында бер кечкенә агач утыртылган. Сәхнәгә Су анасы белән кызы Сусылу керә. Алтын тараклары белән чәчләрен тарыйлар.

Сусылу. Аһ, су булгач, нинди рәхәт! Әнием, чишмә челтерәп ага. Чәчләремне юдым. Кара, алар нинди йомшак. (Сөенеченнән тыпырдап ала.)
Су анасы. Син күр әле, күлне бер атна дигәндә чистартып бетерделәр. Мин үз күлебездә рәхәтләнеп коендым.
Сусылу. Шүрәлеләр белән кешеләр ничек дус эшлиләр. Барлык җирдә агач утырталар. Берничә елдан монда шаулап урман үсеп чыгар, әйеме, әнием? 

Су анасы. Без үз җиребездә рәхәтләнеп яшәрбез, кызым.

Көрәкләр күтәреп, арып-талып, Гадел белән Җитез керә.

Гадел. Уф, арыдым.

Җитез. Минем дә җеп өзәрлек хәлем калмады.

Сусылу кувшин белән су китереп бирә.

Сусылу. Эчегез, малайлар. Чишмә суы шундый тәмле.

Тегеләр эчәләр.
Гадел. Мондый тәмле суны күптән эчкәнем юк иде. Рәхмәт, Сусылу.

Җитез. Миңа да калдыр. 

Сусылу. Икегезгә дә җитәр. 
Гадел кувшинны Җитезгә бирә. Җитез эчә дә кувшинны Сусылуга бирә.

Җитез. Гадел, иртәгә дә киләсезме?

Гадел. Киләбез. Көз буена агач утыртсак, зур урман үсеп чыгар.

Җитез. Яңадан урманны кисмәссезме соң? Кешеләргә ышану да кыен.

Былтыр белән Шүрәле бабай керә.

Былтыр. Кистермәбез. Менә без Шүрәле белән бергә урманны сакларга җыенабыз. Шулай бит, Шүрәле дус?

Шүрәле бабай. Шулай, балалар. Урманны кисәргә ирек бирмәбез.

Су анасы. Исең китәр. Былтыр белән Шүрәле дуслашкан. 
Былтыр. Исең китмәсен, Су анасы. Бер үк җирдә яшибез. 

Шүрәле бабай. Урман безнең барыбызныкы да.

Су анасы (ике картның да җилкәләреннән кагып). Ну, картлар, малай-шалайдан бер дә калышмый эшләдегез. Бер атна эчендә яшь урман калкып чыкты.

Сусылу (киселгән төп янына килеп). Нишләп монда бер генә агач утырттыгыз?

Җитез. Бу агач Былтыр бабай белән Шүрәле бабайга һәйкәл булыр.

Гадел. Бу агач зур булып үсәчәк. Син, Сусылу, аның тирәсенә чәчәкләр утыртырсың.
Шүрәле бабай. Без, картлар, чишмә янына килеп, чәчәкле аланда ял итәрбез.

Былтыр. Элек булган хәлләрне искә алырбыз.

Сусылу. Шундый матур тормыш башлана. Әйдәгез, рәхәтләнеп бер биибез.

Гадел белән Җитез. Әйдәгез, әйдәгез. 

Картлар да, җырлый-җырлый, әкрен генә бииләр.

Былтыр. Бие, бие, Хәйбулла. Биегән кеше бай була.

Шүрәле. Биегән кеше бай булганчы, карт алаша тай була.
Су анасы. Афәрин, картлар.

Бар да кул чабалар.

Пәрдә

